
BAB SEPULUH

PENUTUP

100 PENGENALAN

Setelah mengenalpasti semua permasalahan dan faktor-faktornya sebagaimana yang
telah dibincangkan dalam bab sembilan, maka bab ini akan mengakhiri kajian ini
dengan membincangkan tentang kesimpulan dan rumusan yang menyeluruh terhadap
segala yang telah dibincangkan berdasarkan kajian yang telah dijalankan. Bab ini
terbahagi kepada tiga bahagian iaitu: kesimpulan, implikasi dan cadangan kepada para
pengkaji bahasa seterusnya membuat penyelidikan lanjut mengenai permasalahan

sintaksis yang dibincangkan.

10.1 KESIMPULAN

Kajian ini dijalankan bertujuan untuk melihat sejauhmana keupayaan pelajar Melayu
yang mempelajari BA komunikasi membina ayat dan frasa BA samada dalam
komunikasi bertulis mahupun komunikasi lisan. Dan apakah kesilapan-kesilapan yang
dihasilkan boleh memberi kesan terhadap berlakunya perubahan makna yang

seterusnya mengakibatkan kegagalan komunikasi dan penyampaian mesej.

Untuk merealisasikan kajian ini, ujian bertulis dan ujian lisan telah dijalankan ke atas
106 pelajar dari dua IPTA iaitu seramai 57 orang pelajar UPM dan 49 orang pelajar
UiTM. Daripada jumlah tersebut, seramai 45 orang pelajar yang terlibat dengan ujian
bertulis, iaitu 17 orang pelajar UPM dan 28 orang pelajar UiTM. Manakala 61 orang
pelajar telah terlibat dengan ujian lisan, iaitu 40 orang pelajar UPM dan selebihnya 21

orang pelajar dari UiTM. Selain itu kesemua pelajar dan para pensyarah dari kedua-

dua IPTA yang terlibat diberikan satu set borang soal selidik bagi mendapatkan

maklumat mengenai pengajaran-pembelajaran BA dan latar belakang mereka.

Analisis yang dibuat ke atas hasil kajian telah memberi gambaran yang jelas bahawa
pencapaian pelajar kemahiran menyusun dan membina frasa dan ayat BA samada
dalam komunikasi bertulis mahupun komunkasi secara lisan masih berada di tahap
yang sangat lemah. Malah ternyata pelajar gagal untuk mengungkapkan atau membina
walaupun ayat-ayat mudah yang sepatutnya mereka telah kuasai pada semester satu.
Ayét-ayat mudah tersebut juga sepatutnya sentiasa mereka gunakan dalam komunikasi
harian bersama rakan mahupun pensyarah mereka. Hakikat ini dapat dilihat apabila
kesilapan yang berlaku kebaryakannya melebihi 50%, malah terdapat jenis-jenis

kesilapan yang mencapai 70%.
Berikut adalah kesimpulan dan rumusan yang dapat diperhatikan dalam kajian ini:

1. Hasil dapatan kajian telah menunjukkan bahawa pelajar Melayu yang
mempelajari BA sebagai bahasa asing/ketiga di [PTA sememangnya
bermasalah untuk menguasai kemahiran berkomunikasi di mana punca
utamanya ialah ketidakupayaan untuk membina ayat atau frasa dalam

komunikasi secara bertulis mahupun secara lisan.

2. Jenis-jenis sintaksis BA yang menjadi fokus kajian ini ialah tiga struktur
penting yang sering terlibat dalam proses komunikasi iaitu: ayat subjek-
predikat, frasa adjektif dan frasa iddfat. Ternyata pelajar sering keliru dan tidak

dapat membezakan antara ketiga-tiga struktur tersebut, Dalam usaha membina

ketiga-tiga jenis sintaksis ini, Faktor keserasian atau kesesuaian (i) yang

menjadi unsur utama dalam menentukan pembinaan struktur frasa adjektif dan

ayat subjek-predikat nampaknya tidak begitu difahami oleh kebanyakan
pelajar. Pelajar juga gagal untuk mengungkapkan ayat tanya yang mudah, juga
untuk mengatakan “ada” atau “tidak ada” yang sepatutnya telah dikuasai

semenjak semester pertama lagi. (sila lihat bab tujuh).

Punca utama menyebabkan berlakunya kesilapan sintaksis di kalangan pelajar
ialah akibat daripada kejahilan tentang rumus-rumus tatabahasa BA yang
hendak digunakan dalam pembinaan sintaksis. Kajian ini mendapati aspek-

aspek tatabahasa BA yang menjadi masalah kepada pelajar ialah:
® ma 'rifat dan nakirat, iaitu penggnaan partikel penentu (J‘)

® genus
® penggunaan kata sendi untuk mengatakan “ada”
® penggunaan kata nafi

® kasus bagi kata nama duaan dan kata jamak maskulin

Ini jelas menunjukkan bahawa aspek-aspek tatabahasa BA yang tidak terdapat

dalam BM dan BI adalah sukar untuk dikuasai oleh pelajar,

Selain daripada faktor di atas, punca kelemahan pelajar juga akibat daripada
kurangnya latihan berkomunikasi didedahkan kepada pelajar, meskipun rata-
rata menyedari bahawa matlamat utama pengajaran BA komunikasi adalah
untuk tujuan berkomunikasi. Ini jelas apabila terdapat jenis-jenis kesilapan
yang berlaku sebanyak 100% di kalangan pelajar di dalam kedua-dua ujian.
Dengan peratusan ini adalah tidak wajar untuk meletakkan kesalahan ke atas
pelajar semata-mata. Ternyata keadaan ini berlaku disebabkan pelajar tidak

dilatih untuk menggunakan struktur tersebut dalam komunikasi harian mereka.

Hasil dapatan kajian juga menunjukkan bahawa kesilapan-kesilapan yang
dilakukan oleh pelajar telah mengakibatkan berlakunya perubahan yang besar
pada aspek makna, Dalam usaha untuk mengungkapkan sesuatu ayat, pelajar
telah menggunakan pelbagai strategi sehingga adakalanya menghasilkan
makna yang tidak dapat difahami bahkan sama sekali tidak boleh diterima akal
meskipun kesilapan yang dilakukan hanyalah melibatkan satu huruf (seperti

yang dibincang dalam bab tujuh dan lapan).

Hasil daripada data soal selidik menunjukkan kurangnya kesedaran tentang
masalah implikasi kesilapan sintaksis keatas pembentukan makna di kalangan
pengajar BA. Namun, rata-rata menyedari kepentingan kemahiran komunikasi

diberi keutamaan dalam pengajaran BA (sila rujuk lampiran dua).

Tidak terdapat perbezaan yang signifikan antara pencapaian pelajar yang
mempunyai asas BA dan pelajar yang tidak mempunyai asas BA dalam
peratusan kekerapan melakukan kesilapan sintaksis, Ini berdasarkan maklumat
dari soal selidik pelajar yang menunjukkan secara keseluruhannya, sebanyak
41% pelajar telah mempelajari BA samada di sekolah meﬁengah mahupun di
sekolah rendah. Sedangkan secara keseluruhannya peratus pelajar yang
melakukan kesilapan sangat besar. Selain itu, berdasarkan ’pengalaman
pengkaji sendiri, pelajar-pelajar di UiTM yang mempunyai asas BA tidak
menunjukkan kemajuan yang ketara di dalam kelas BA berbanding dengan
pelajar yang tidak mempunyai asas. Malah ada kalanya pelajar yang tidak

mempunyai asas BA telah berjaya menunjukkan pencapaian yang lebih baik.

Terdapat berbezaan peratus jenis kesilapan yang dihasilkan oleh pelajar IPTA

yang berbeza. Contohnya, 100% pelajar UPM telah menghasilkan kesilapan

10.

dalam usaha untuk mengatakan “ada”, sedangkan tiada seorang pun pelajar
UiTM melakukan jenis kesilapan yang sama. Ini menunjukkan bahawa, faktor

pendedahan dan latihan penggunaan aspek-aspek tertentu memberi kesan yang

positif terhadap pencapaian pelajar.

Faktor yang menyebabkan berlakunya kesilapan sintaksis di kalangan pelajar
dapat dilihat dari pelbagai sudut dan melibatkan semua pihak yang terlibat
dalam proses pengajaran dan pembelajaran BA di peringkat IPTA samada
secara langsung ataupun tidak. Pihak-pihak yang terlibat adalah Pihak
Pengurusan Hal Ehwal Akademik dan Pengurusan Pelajar, jawatankuasa

kurikulum, pengajar atau pensyarah dan juga pelajar,

Bagi memastikan pengajaran dan pembelajaran BA sebagai bahasa ketiga di
IPTA benar-benar berjaya menghasilkan pelajar yang dapat menguasai segala
aspek kemahiran berbahasa BA, kajian ini mencadangkan agar kaedah
pengajaran yang digunakan di IPTA sekarang disemak kembali. Walaupun
pendekatan komunikasi masih perlu diteruskan. Namun, apa yang perlu
dilakukan ialah mempelbagaikan kaedah pengajaran iaitu dengan memilih
segala yang terbaik daripada pelbagai kaedah yang ada untuk diterapkan

dalam pengajaran BA dengan mengambilkira tentang kemampuan dan minat

pelajar.

Aspek tatabahasa terutamanya yang berkaitan dengan kategori nahuan perlu
dikuasai oleh pelajar untuk membina frasa dan ayat BA yang betul, menepati
kehendak dan peraturan rumus BA, juga bagi memastikan mesej yang hendak
disampaikan dapat menghasilkan makna yang diingini. Dengan itu,
tatabahasa perlu diajar secara formal dalam pengajaran BA komunikasi di

IPTA dengan menggunakan kaedah dan teknik baru, iaitu dengan

12.

13.

14

memperbanyakkan latihan penggunaan aspek-aspek tatabahasa dalam bentuk

ujaran dan ayat.

Selain daripada tatabahasa, penguasaan aspek makna juga tidak boleh
diabaikan dalam proses pengajaran dan pembelajaran BA. Ini kerana makna
merupakan aspek penting di mana setiap pengguna harus mempunyai
pengetahuan yang secukupnya dalam bidang ini untuk membolehkannya
bertutur, memahami pertuturan orang lain dan untuk menguasai kemahiran

mambaca dan menulis.

Adalah sangat penting bagi pensyarah baru yang akan mengajar BA
menerima kursus atau latihan pengajaran BA sebagai bahasa asing/ketiga
(TAFL). Ini adalah bagi memberi pendedahan kepada mereka tentang
matlamat, kaedah dan teknik pengajaran berdasarkan kehendak pengajaran
yang ditetapkan dan supaya mereka benar-benar memahami bagaimana
menggunakan bahan pengajaran yang disediakan. Mereka juga harus diberi
peluang dan galakan untuk menghadiri seminar, persidangan atau bengkel

pengajaran bahasa secara berterusan.

Kajian ini juga mencadangkan agar buku teks yang sedia ada sekarang
terutamanya di UPM dan UiTM disemak kembali dengan membuat beberapa
perubahan agar kandungannya sesuai dengan kehendak pengajaran BA
sebagai bahasa asing/ketiga. Yang paling penting, kandungan buku teks
mestilah mengambil kira aspek kemampuan pelajar, aspek masa dan juga
kesibukan pelajar IPTA dengan bebanan matapelajaran lain selain daripada

pelbagai aktiviti kampus.

10.2 IMPLIKASI

Diharapkan agar dapatan kajian ini dan perbincangannya akan dapat dimanfaatkan
oleh semua pihak yang terlibat dengan pengajaran dan pembelajaran BA khasnya dan
juga pengajaran bahasa-bahasa asing yang lain amnya samada di peringkat IPTA

mahupun di peringkat sekolah demi untuk memantapkan kualiti pengajaran dan

pembelajaran BA.

Kepada pihak pengurusan, diharap dapat menyemak kembali peraturan, kemudahan
dan peruntukkan kepada matapelajaran bahasa asing. Dalam pemilihan tenaga
pensyarah bahasa terutamanya bahasa asing, harus memastikan pensyarah baru benar-
benar layak dari segi bidang pengkhususan, kewibawaan dan lain-lainnya, Pensyarah
baru juga haruslah diberi kursus dan latihan pengajaran bahasa sebelum memulakan
tugasnya sebagai pensyarah bahasa agar mereka benar-benar memahami objektif
pengajaran, bijak dalam pemilihan kaedah dan teknik pengajaran yang sesuai dengan

kehendak pengajaran dan latar belakang pelajar,

Pihak Pengurusan juga diharapkan dapat menyemak kembali jam kredit dan jam
kontak pengajaran bahasa ketiga untuk memastikan matlamat pengajaran dapat
dicapai. Selain itu, bilangan pelajar untuk pengajaran bahasa tidak harus disamakan
dengan pengajaran mata pelajaran lain. Oleh kerana kelas bahasa lebih kepada aktiviti

yang memerlukan penglibatan pelajar yang aktif, maka disarankan agar bilangan

pelajar tidak melebihi 20 orang untuk satu kelas.

Kemudahan bilik aktiviti pelajar bahasa juga harus difikirkan untuk memberi ruang
kepada mereka berada dalam persekitaran bahasa yang dipelajari. Ini kerana agak
mustahil untuk pelajar menguasai sesuatu bahasa asing dengan baik tanpa didedahkan

kepada persekitaran sebenar bahasa tersebut. Dengan itu, sebagai ganti kepada

persekitaran sebenar sesuatu bahasa asing yang dipelajari, persekitaran “buatan” perlu

diwujudkan di dalam kampus pelajar demi membantu pelajar dalam penghayatan dan

kebiasaan terhadap bahasa yang dipelajari.

Kepada Jawatankuasa Kurikulum BA, diharapkan dapat menyemak kembali sukatan
dan bahan pengajaran BA agar benar-benar menepati kehendak pengajaran BA.
Kandungan pengajaran hendaklah menitikberatkan kesemua kemahiran bahasa yang
seimbang. Sesuatu yang tidak boleh diabaikan ialah tentang kepentingan pengajaran
tatébahasa, dan betapa perlunya pelajaraan tatabahasa diajar secara formal dengan
menggunakan kaedah dan teknik yang terkini dan sesuai dengan kehendak pengajaran
agar dapat membantu pelajar membina ayat-ayat yang gramatis dan bermakna.
Seterusnya mereka berupaya untuk berkomunikasi dalam BA dengan baik samada

secara bertulis mahupun lisan.

Kepada para pensyarah BA, diharapkan sentiasa menyedari betapa beratnya
ianggungjawab yang dipikul sebagai seorang pengajar bahasa asing, dan seharusnya
fanggungjawab tersebut dilaksanakan sebaik dan sesempurna yang boleh. Untuk i‘tu’,
setiap pensyarah yang ingin berjaya, haruslah memiliki dua ciri penting iaitu pertama;
“ilmu” iaitu ilmu pengetahuan yang mendalam tentang bahasa yang diajar. Setiap
pengajar BA hendaklah sentiasa belajar melengkapkan diri bukan saja tentang bahasa
yang diajar, malah juga tentang strategi dan teknik pengajaran BA sebagai Bahasa
Asing (TAFL). Ciri kedua “seni”, iaitu strategi, teknik dan kreativiti dalam
‘mempersembahkan gaya pengajaran yang benar-benar efektif dan boleh mehari'k‘minat
pelajar. Selain daripada dua ciri penting tersebut, setiap pengajar bahasa hﬁruslah
memiliki sikap peka, mesra, ceria dan aktif. Dengan memiliki sikap-sikap demikian
seseorang pengajar bahasa akan berjaya menghidupkan kelas bahasa dan pastinya

mendapat respon yang positif dari setiap pelajar,

Namun, segala usaha dan cadangan di atas tidak akan berjaya sekiranya pelajar sendiri
tidak sama-sama melibatkan diri dalam usaha untuk melaksanakan cadangan-cadangan
tersebut. Oleh itu, kepada semua pelajar BA samada di IPTA mahupun di peringkat
sekolah hendaklah menyedari tentang kepentingan pembelajaran BA, kepentingan
menguasai rumus dan tatabahasanya dan seterusnya sentiasa berlatih menggunakannya
dalam komunikasi demi meningkatkan kebolehan berbahasa Arab. Pastikan bahawa,
kecemerlangan pencapaian peperiksaan hendaklah seiring dengan kebolehan dan
keupayaan menggunakan bahasa yang dipelajari. Pelajar juga perlu sedar tentang
kehalusan rumus-rumus BA dimana kesilapan yang sedikit atau hanya pada satu huruf

boleh mengakibatkan perubahan besar pada makna.

10.3 CADANGAN KAJIAN LANJUT

Memandangkan kajian yang telah dijalankan ini hanya terbatas kepada permasalahan
sintaksis BA di kalangan pelajar BA komunikasi peringkat permulaan dan hanya
melibatkan pelajar Melayu dari dua IPTA sahaja, maka diharapkan kajian lanjut

tentang permasalahan yang sama dapat dilakukan oleh pengkaji yang lain,

Diharapkan kajian sintaksis dapat dijalankan ke atas pelajar BA di peringkat yang
lebih tinggi terutamanya pelajar major BA. Ini kerana kajian yang telah dijalankan ini
hanya melibatkan aspek pembinaan ayat subjek-predikat dan dua frasa adjektif dan

frasa idafat peringkat asas yang hanya tersusun daripada dua atau tiga perkataan

sahaja.

Kajian sintaksis juga boleh dilakukan di peringkat sekolah menengah dan rendah
untuk memantapkan mutu pengajaran dan pembelajaran BA di peringkat sekolah.
Pengkaji yakin bahawa permasalahan yang melibatkan kebolehan berkomunikasi di
kalangan pelajar sekolah juga sebenarnya menjadi masalah berterusan bagi para guru
untuk mengatasinya. Oleh itu, selain daripada kajian sintaksis melalui penulisan
karangan yang telah banyak dilakukan, kajian melalui penyusunan ayat dan frasa

melalui komunikasi samada bertulis mahupun bertutur adalah penting untuk dikaji.

Dengan membuat kajian tentang permasalahan yang berkaitan dengan kemahiran
berkomunikasi samada dalam aspek fonologi, morfologi, sintaksis dan sebagainya
amat bermanfaat bukan sahaja kepada pengajar bahasa, malah dapat membantu para
pelajar mendapatkan maklumat dan panduan demi untuk meningkatkan kemampuan
berbahasa, bukan sahaja untuk tujuan peperiksaan, malah lebih penting dari itu ialah

untuk menggunakan bahasa yang dipelajari dalam kehidupan seharian mereka.

